
SIDANG JEMAAH YANG DIRAHMATI ALLAH,

Khatib berpesan pada diri sendiri dan menyeru sidang Jemaah sekalian, marilah kita

sama-sama meningkatkan ketakwaan kepada Allah SWT dengan bersungguh-sungguh

melaksanakan segala perintah-Nya dan menjauhi segala larangan-Nya. Mudah-mudahan

kehidupan ini diberkati di dunia dan di akhirat. Pada hari ini, khatib akan menyampaikan

khutbah yang bertajuk; “Integriti Pemangkin Keluarga Malaysia”.

Khatib juga ingin mengingatkan untuk kita tetap berdisiplin mematuhi garis panduan dan
SOP pencegahan penularan wabak Covid-19. Manfaatkanlah kelonggaran yang telah
diberikan dengan sewajarnya. Pastikan kita benar-benar dalam kondisi yang baik sebelum
melakukan perjalanan agar kita dapat melindungi diri dan orang lain dari sebarang
bahaya. Khatib juga ingin menyeru kepada seluruh umat Islam, marilah sama-sama kita
mengimarahkan masjid pada setiap waktu. Ketahuilah bahawa seseorang yang
menunaikan solat kerana mengharapkan keredhaan Allah SWT, maka berguguranlah
dosa-dosanya sepertimana gugurnya daun-daun dari sebatang pokok apatah lagi bagi
mereka yang menunaikannya secara berjemaah di masjid. Rasulullah SAW berwasiat

kepada Abu Dzar:

Mafhumnya: “Wahai Aba Dzar, sesesorang hamba muslim yang menunaikan solat
kerana mencari keredhaan Allah, maka berguguranlah dosanya sepertimana daun-daun

yang berguguran dari (pokok ini) sebatang pokok”. (Hadis riwayat Imam Ahmad)

SIDANG JEMAAH YANG DIRAHMATI ALLAH SEKALIAN,

Manusia diciptakan oleh Allah SWT atas dunia ini dengan memiliki beberapa tujuan,
antaranya ialah untuk beribadah kepadanya, mengurus bumi serta seisinya, serta menjadi
khalifah (iaitu pemimpin kepada dirinya sendiri mahupun terhadap orang lain). la
merupakan amanah yang telah dipertanggungjawabkan sebagai satu bentuk ujian dalam
kehidupan bagi seseorang manusia. la juga akan menjadi pengukur sama ada seseorang
manusia itu tergolong dalam kalangan orang yang bersyukur atau menjadi orang yang

kufur.

Jika amanah ini dipegang mengikut kesesuaian dengan kemampuannya, maka ia akan
menjadi orang yang beruntung di dunia hingga ke akhirat. Jika mereka tersasar daripada
tujuan asal kehidupannya, percayalah bahawa azab Allah itu amatlah pedih. Allah SWT
memerintahkan kepada manusia agar menunaikan amanah serta memberikan amaran

dengan hukum yang adil bagi dirinya dan orang lain di sekelilingnya.

Firman Allah SWT dalam Surah al-Nisaa’ ayat 58:

Maksudnya: “Sesungguhnya Allah menyuruh kamu supaya menyerahkan segala jenis
amanah kepada ahlinya (yang berhak menerimanya), dan apabila kamu menjalankan
hukum di antara manusia, (Allah menyuruh) kamu menghukum dengan adil.
Sesungguhnya Allah dengan (suruhanNya) itu memberi pengajaran yang sebaik-baiknya
kepada kamu. Sesungguhnya Allah sentiasa Mendengar, lagi sentiasa Melihat”.

SIDANG JEMAAH YANG DIRAHMATI ALLAH SEKALIAN,

Bagi menjalankan amanah yang telah dipertanggungjawabkan, seseorang manusia itu
perlu menitikberatkan nilai integriti dan kejujuran dalam kehidupannya, malah perlu
memastikan setiap tugasan yang telah dipertanggungjawabkan itu dapat dilaksanakan

dengan penuh dedikasi.

Amanah bukanlah suatu perkara yang remeh dan tidak perlu diambil serius bahkan ia
merupakan suatu tanggungjawab yang mesti dilaksanakan dan hak yang mesti ditunaikan
kepada orang lain. Terdapat banyak nas al-Quran dan juga hadis Nabi SAW yang

menjelaskan tentang kepentingan menjaga amanah. Firman Allah SWT:

Maksudnya: “Wahai orang-orang yang beriman! Janganlah kamu mengkhianati
(amanah) Allah dan RasulNya, dan (janganlah) kamu mengkhianati amanah-amanah

kamu, sedang kamu mengetahui (salahnya)”. (Surah al-Anfal ayat 27)

Pemimpin tanpa mengira di peringkat mana sekalipun, seharusnya melaksanakan setiap
tugasan serta tanggungjawab yang telah diamanahkan dengan seadil-adilnya tanpa
mengira agama, bangsa dan warganegara. Hal ini bersesuaian dengan konsep integriti

dan amanah yang amat berkait rapat dengan akidah bagi seseorang muslim, sepertimana

dinyatakan dalam sebuah hadis yang diriwayatkan daripada Anas bin Malik RA bahawa
Rasulullah SAW bersabda:

Mafhumnya: "Tidak sempurna keimanan bagi orang yang tidak amanah, dan tidak
sempurna agama seseorang bagi yang tidak memenuhi janji”. (Hadis riwayat Imam
Ahmad)

Penghayatan nilai integriti dan amanah ini akan membawa manusia kepada pembentukan
keperibadian yang unggul. Hal ini disebut berdasarkan sebuah hadis yang sahih daripada

Abu Hurairah RA, bahawa Nabi SAW bersabda'

Mafhumnya: “Sesungguhnya aku diutuskan untuk menyempurnakan (manusia dengan)
akhlak yang baik”. (Hadis riwayat Imam Ahmad)

SIDANG JEMAAH YANG DIRAHMATI ALLAH,

Sambutan Hari Integriti Nasional disambut pada setiap tahun bertujuan bagi memupuk
kesedaran bukan sahaja dalam kalangan penjawat awam malah pada setiap lapisan
masyarakat tentang keperluan dan kepentingan mengamalkan nilai-nilai murni dan
integriti secara berterusan. Hal ini bagi memberikan penekanan kepada usaha untuk
memastikan Malaysia dikenali sebagai negara berintegriti tinggi dan bebas daripada

amalan rasuah.

Manusia yang tidak menegakkan nilai integriti, kejujuran dan amanah akan menyebabkan
seseorang itu terjerumus ke dalam aktiviti kemaksiatan seperti mengamalkan amalan
rasuah dalam kehidupannya. Amalan rasuah bukan sahaja mengkhianati amanah yang

telah dipertanggungjawabkan malah menzalimi hak orang lain di sekelilingnya.

Allah SWT menegaskan dalam Surah al-Bagarah ayat 188:

Maksudnya: “Dan janganlah kamu makan (atau mengambil) harta (orang-orang lain)
antara kamu dengan jalan yang salah, dan jangan pula kamu menghulurkan harta kamu
(memberi rasuah) kepada hakim-hakim kerana hendak memakan (atau mengambil)
sebahagian dari harta manusia dengan (berbuat) dosa, padahal kamu mengetahui
(salahnya)”.

Manakala dalam sebuah hadis yang diriwayatkan daripada Abdullah bin ‘Amr R ANHUMA,
Rasulullah SAW bersabda:

Mafhumnya: “Laknat Allah kepada pemberi rasuah dan penerima rasuah”. (Hadis

riwayat Imam Ahmad dan Ibnu Majah)

Dalam hadis lain yang turut diriwayatkan daripada Abdullah bin ‘Amr R ANHUMA, beliau
berkata:

Mafhumnya: “Rasulullah SAW melaknat pemberi rasuah dan penerima rasuah” (Hadis

riwayat Abu Daud, al-Tirmidzi dan lbn Majah)

Sifat mazmumah yang ada dalam diri seseorang individu itu tidak akan membiarkan
seseorang individu tersebut berkelakuan sempurna. Apabila individu itu telah terjerumus
serta dipengaruhi dengan sifat mazmumah ia akan melahirkan sikap dan sifat yang tidak
berintegriti. Malah, akan mencerminkan bayangan negatif dalam sesebuah keluarga,
masyarakat dan negara. Daripada Nu'man bin Basyir RA, beliau mendengar Rasulullah
SAW bersabda:

Mafhumnya: “Ketahuilah bahawa pada jasad itu terdapat segumpal daging, jika ia baik
maka baiklah seluruh jasadnya, jika ia buruk maka buruklah seluruh jasadnya, ketahuilah

bahawa ia adalah hati (jantung)”. (Hadis riwayat Imam al-Bukhari dan Muslim)

SIDANG JEMAAH YANG DIRAHMATI ALLAH,
Justeru, marilah bersama-sama kita meningkatkan azam membudayakan nilai integriti
dalam diri bagi membentuk semangat Keluarga Malaysia. Jauhilah segala perkara yang

boleh menjatuhkan nilai ketamadunan sesebuah masyarakat yang sekian lama terbina.

Mengakhiri khutbah pada hari ini, khatib ingin merumuskan khutbah kepada beberapa
intipati iaitu;

Pertama: Pembudayaan nilai integriti perlu dititikberatkan dalam kehidupan seharian agar
tidak menyimpang dari matlamat asal tujuan kehidupan.

Kedua: Penghayatan terhadap nilai-nilai yang baik (mahmudah) perlu diterapkan dalam
diri seseorang insan bagi menjadi penyuluh jalan ke arah kebaikan.

Ketiga: Menjauhi amalan rasuah dalam sistem kehidupan dapat membina sebuah
masyarakat yang bermoral dan beretika, sekaligus menjadi sebuah negara yang
berintegriti lagi dihormati.

Firman Allah SWT dalam Surah al-al-Ahzab ayat 21:

Maksudnya: “Demi sesungguhnya, adalah bagi kamu pada diri Rasulullah itu contoh

ikutan yang baik, iaitu bagi orang yang sentiasa mengharapkan (keredhaan) Allah dan

(balasan baik) hari akhirat, serta dia pula menyebut dan mengingati Allah banyak-banyak

(dalam masa susah dan senang)”.

KHUTBAH KEDUA

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu kepada-Mu
agar Engkau ampunkan segala dosa yang telah kami lakukan selama ini. Engkau angkat
dan hilangkanlah wabak penyakit Covid-19 yang sedang melanda kami agar dapat kami
melaksanakan syiar-Mu dengan sempurna. Hanya kepada-Mu jua Ya Allah, tempat kami
mengadu dan memohon pertolongan.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah serta tekun mengimarahkan masjid. Sesungguhnya hanya

kepada-Mu jua Ya Allah, doa kami mohon diperkenan dan diterima.

